
猛虎行

作者：王冕　元

本作品收錄於《列朝詩集/甲前05》

去年江北多飛蝥，今年江南多猛虎。

白日咆哮作隊行，人家不敢開門戶。

長林大谷風颼颼，四郊食盡耕田牛。

殘膏剩骨委丘壑，髑髏嘯雨無人收。

老烏銜腸上枯樹，仰天烏烏為誰訴。

逋逃茫茫不見歸，歸來又苦無家住。

老翁老婦相對哭，布被多年不成幅。

天明起火無粒粟，那更打門苛政酷。

折髖販肘無全民，我欲具陳難具陳。

縱使移家向廛市，破獍猰貐喧成群。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

